Addasiad GJenkins

	Oedran: Cynradd (a bl.7)

	THEMA: Jona: Cwyno, cwyno, cwyno!

	Bwriad: Sut i orchfygu golwg negyddol ar bethau. Mae’r hanes i gyd yn yr HD, Llyfr Jona (4 pennod fer iawn) neu Y Beibl i Blant, mewn 365 o storïau, tud.266-270; Beibl Lliw y Teulu, tud. 104-105.

	PARATOI:

	Bydd angen ymarfer gyda’r plant os ydynt am gymryd rhan. Neu wrth gwrs, byddai’n bosib i un arweinydd gyflwyno’r hanes mewn ffordd fywiog! 

Byddai’n bosib paratoi sleid PowerPoint neu OHP gyda’r geiriau:

Jona. Sut i stopio cwyno? Bod yn amyneddgar. Bod yn bositif. Gweddïo. 

	DATBLYGIAD:

	Dechreuwch wrth gwyno e.e. mae’r tywydd rhy oer/gwlyb/gwyntog/ poeth; mae’ch hoff dîm pêl droed yn chwarae’n wael; mae’ch traed yn brifo ayyb. Os dych chi’n teimlo’n ddewr gallwch ofyn i’r plant restru rhai o’u cwynion! 
Esboniwch wrth y plant bod Mis Ionawr a Chwefror yn amser hawdd iawn o’r flwyddyn i gwyno oherwydd mae’r Nadolig wedi bod, mae’r tywydd yn wael, mae’r dyddiau yn fyr a thywyll.(Dewiswch yr amser o’r flwyddyn sy’n addas i chi, ac wedyn cwynwch amdano - annwyd gwair, llosgi yn yr haul ayyb)

Ond, tydi cwyno ddim yn helpu. Wrth gwyno does dim byd yn gwella. Yn wir, dim ond digalonni pawb o’n cwmpas ydym ni wrth gwyno trwy’r amser. Sut ddyliwn ymateb i gwynion pobl eraill a’n cwynion ein hunain?

Yn y Beibl mae’na lyfr byr iawn o’r enw Llyfr Jona. Byddai Llyfr Jona'r Cwynwr yn enw da i’r llyfr oherwydd mae Jona yn cwyno yn aml iawn.  

Proffwyd oedd Jona. Ei waith oedd dweud wrth bobl beth oedd Duw yn ddweud. Un diwrnod dyma Duw yn dweud wrth Jona am fynd i wlad arall i ddweud wrth  y bobl yno stopio gwneud pethau drwg. Ond, doedd Jona ddim eisiau gwneud hynna. Felly dyma fo’n dechrau cwyno.
JONA 1: 

Dw i ddim eisiau teithio i wlad arall. Mae’n rhy bell. Mae’r tywydd yn rhy boeth. A beth bynnag, dw i’n casáu’r bobl sy’n byw ‘na.

ARWEINYDD: 

Felly, yn lle mynd i’r wlad roedd Duw am iddo fo fynd, aeth Jona ar gwch a mynd y ffordd gwbl groes. Ond, pan oedd y cwch ar ganol y môr, cododd storm enfawr. Gweddïodd y morwyr ar y llong, ond cwyno wnaeth Jona.
JONA 2: 

Bob tro dw i’n mynd ar long mae hyn yn digwydd. Tydi Duw ddim yn fy hoffi i. Arna i mae’r bai am y storm.
ARWEINYDD: 

Taflodd y morwyr Jona dros ochr y cwch i’r môr. Ond daliodd Jona ati i gwyno.
JONA 3: 

Fedra i’m nofio.

ARWEINYDD: 

Ond, ni foddodd Jona. Gyrrodd Duw bysgodyn mawr i’w lyncu’n gyfan.
PYSGODYN: 

(Sŵn llyncu)!

ARWEINYDD: 

Tu mewn i fol y pysgodyn mawr stopiodd Jona gwyno. Rhoddodd weddi o ddiolch i Dduw.
JONA 4: 

O Dduw, diolch am fy achub i.

ARWEINYDD: 

Cwynodd y pysgodyn mawr oherwydd bod Jona yn ei fol!
PYSGODYN: 

Oooohh!

ARWEINYDD: 

A chwydodd Jona i fyny ar lan y môr.

 PYSGODYN: 

Hwre!

ARWEINYDD: 

Y tro yma gwrandodd Jona ar Dduw. Cododd i fyny a cherdded i ddinas Ninefe, yr union le roedd Duw eisiau iddo fo fynd. Cerddodd i ganol y ddinas a dechrau dweud wrth bawb:
JONA 5: 

Mae Duw am ddinistrio’r ddinas mewn 40 diwrnod. Stopiwch wneud yr holl bethau drwg dych chi’n wneud! 
ARWEINYDD: 

Ni ddinistriodd Duw y ddinas am bod yn bobl a’r brenin wedi gwrando ar neges Jona. Addawodd y bobl newid eu ffordd drwg o fyw. Pwdodd Jona a cherdded allan o’r ddinas. Dechreuodd gwyno eto.
JONA 6: 

Ro’n i’n gwybod mai fel hyn byddai pethau. Dyna pam nad o’n i eisiau dod i’r ddinas yma. Dw i’n casáu’r bobl sy’n byw yma. Ron i eisiau i Dduw eu lladd. A rwan mae Duw wedi rhoi cyfle arall iddyn nhw! Dw i eisiau marw!
ARWEINYDD: 

Gorweddodd Jona i lawr yn yr haul poeth a gobeithiodd y byddai’n marw.

Ond, trefnodd Duw bod planhigyn bach yn tyfu dros Jona i fod yn gysgod iddo. Roedd Jona yn falch iawn o’r planhigyn. Ond, trefnodd Duw bod pryfyn yn bwyta’r planhigyn. Cwynodd Jona eto.
JONA 7: 

Ron i’n caru’r planhigyn bach yna. Rwan dw i wir eisiau marw!
ARWEINYDD: 

Atebodd Duw, ‘Roeddet ti’n hoffi’r planhigyn bach sydd wedi marw. Un planhigyn na wnest ti ddim i’w helpu i dyfu. Beth amdana i a’r miloedd o bobl yn y ddinas? Rydw i’n eu caru nhw ac yn falch o gael rhoi cyfle arall iddynt i stopio a wneud yr holl bethau drwg. Jona, stopia gwyno a dechrau garu.’


ESBONIAD

Os meddyliwn am stori Jona efallai bydd yn ein helpu ni i stopio cwyno.

Roedd Duw yn amyneddgar iawn gyda Jona. Hyd yn oed pan oedd Jona yn cwyno am Dduw doedd Duw ddim yn colli ei dymer. Felly, pan mae pobl yn cwyno amdanoch chi neu amdan ryw bethau eraill byddwch yn amyneddgar. Wrth fod yn amyneddgar byddwn yn llai tebygol o gwyno ein hunain hefyd. 


Doedd Duw ddim yn cwyno gyda Jona. Arhosodd Duw yn amyneddgar a phositif. Gyrrodd bysgodyn mawr, gyrrodd blanhigyn i dyfu, dywedodd wrth Jona ei fod yn ei garu. Felly, dylen ninnau hefyd drio bod yn llawen a phositif pan mae pobl o’n cwmpas yn cwyno. 

(Efallai yr hoffech gyfeirio’n ôl at eich rhestr cwynion blaenorol a sôn amdanynt eto, ‘..diolch am y glaw neu anialwch fyddai yma yng Nghymru, diolch mod i’n gallu cerdded a dawnsio i wneud fy nhraed frifo...’ ayyb.)

Tra ym mol y pysgodyn mawr cofiodd Jona bod Duw yn gwrando. Gweddïodd. Felly, y tro nesaf dych chi am gwyno, trïwch weddïo am help i fod yn amyneddgar. 



	GWEDDI:

	Ein Tad,
Helpa ni i beidio â chwyno trwy’r amser fel Jona. Helpa ni i fod yn amyneddgar. Dysga ni sut i weddïo er mwyn i ni gael help yn ein bywyd bob dydd. Helpa ni i ofalu am ein gilydd ac i fod yn ddiolchgar am bopeth da Ti’n roi i ni. Amen.


	Cân/Emyn:(opsiynol) Unrhyw gân addas yn ymwneud â diolch.

